
        
            
                
            
        

    
	З. ДОРЖ

	 

	ДОЛООН НАСТАЙ ДОНДОГ

	 

	(Цуврал шүлгүүд)

	 

	“Ардын Боловсролын Яамны хэвлэл” Улаанбаатар хотноо 1979 онд эрхлэн хэвлүүлснийг

	 

	"Цагаан бамбарууш" хэвлэлийн газарт 2016 онд цахим хэлбэрт хөрвүүлэв.

ДОЛООН НАСТАЙ ДОНДОГ БУХ, ТОГОРУУ, ШААЗГАЙ, НОХОЙ ЗЭРЭГ АМЬТДЫН ХЭЛЭЭР НААДСАН НЬ

	 

	БУХЫН ХЭЛИЙГ ОРЧУУЛСАН НЬ

	 

	Уулын царамд

	Усны тунгалагт

	Хоёр эврийн шовход

	Хоёулаа уулзъя.

	 

	Өмбүү, өмбүү

	Өмбүү, өмбүү

	 

	Эрэг байвал шөргөөе

	Элс байвал цацъя

	Эр байвал сорьё

	Бяр байвал гаргая.

	 

	Өмбүү, өмбүү

	Өмбүү, өмбүү!

	 

	Уяатай тугал мөргөхгүй шүү

	Угсраатай тэрэг дайрахгүй шүү

	Гэнэт араас олихгүй шүү

	Гэр бараа нураахгүй шүү.

	 

	Өмбүү, өмбүү

	Өмбүү, өмбүү!

	 

	Булчин чадал ихдээд

	Буулгад хүзүү ордоггүй

	Тэнхээ тамир илүүдээд

	Тэрэгний аралд багтдаггүй

	 

	Өмбүү, өмбүү

	Өмбүү, өмбүү!

	 

	ЭЛЭЭ ГУАЙ

	 

	Элээ гуай

	Элээ гуай

	Ээзгий шүүрэх гэж

	Эргэлдээд байна уу

	Эрээн могой

	Эрээд байна уу?

	Ээзгий шүүрэх гэж

	Эргэлдээд байгаа бол

	Чавхны чулуу

	Чамайг гүйцнэ шүү

	Эрээн могой

	Эрээд байгаа бол

	Жаалууд бид

	Заагаад өгнө шүү.

	Элээ гуай

	Элээ гуай

	Ааруул шүүрэх гэж

	Анаад байна уу

	Алаг могой

	Авлах гээд байна уу?

	Ааруул шүүрэх гэж

	Анаад байгаа бол

	Дүүгүүрийн чулуугаар

	Дүнгэнүүлж орхино шүү

	Алаг могой

	Авлах гээд байгаа бол

	Хаа байгааг нь

	Харуулаад өгнө шүү.

	 

	ДОНДОГ ТОГОРУУНУУДЫГ ЦАМ ХАРАЙЛГАСАН НЬ

	 

	Тогоруу сайхан

	Тоодог муухай!

	Цэн тогоруунууд

	Наашаа ойртоорой

	Цэнхэр жигүүр

	Дэлгэн дэвхрээрэй!

	Цам харай

	Цам харай!

	Тогоруу сайхан

	Тоодог муухай!

	Хөтлийн цаадах

	Тогорууд ирээрэй

	Хөөрхөн жаалууд

	Бидэнтэй наадаарай!

	Цам харай

	Цам харай!

	Тогоруу сайхан

	Тоодог муухай!

	Дээвэр шиг өргөн

	Далавчаа алдлаарай

	Дэнжийн салхийг

	Хөдөлтөл дэвхрээрэй!

	Цам харай

	Цам харай!

	Тогоруу сайхан

	Тоодог муухай!

	 

	Багачууд хүүхдийн

	Дууны аяар

	Баяртай сайхан

	Дэвхрэн бүжээрэй!

	 

	Цам харай

	Цам харай!

	 

	ЭРЭЭН ДАЛАВЧИТ ЭРВЭЭХИЙД ДОНДОГИЙН ХУУРТСАН НЬ

	 

	Улаан цоохор эрвээхий

	Урд минь дэрвэлзэнэ

	Өнгийн цоохор эрвээхий

	Өмнө минь эрвэлзэнэ.

	Буцаад явах гэхээр

	Буугаад «даллана»

	Бариад авах гэхээр

	Босоод ниснэ.

	Эрвээхийнүүд тэгтэл

	Эрээн цэцэг болчих шиг

	Нэг харахад харин

	Нэг нь ч алга...

	Харсаар дагасаар явтал

	Хаачдаг эрвээхийнүүд вэ?

	Хариулж суусан хурганууд минь

	Харагдахгүй яачих нь вэ?

	Эрхэлж дагуулсаар яваад

	Эрвээхийнүүд намайг хуурлаа.

	Элдэж наадсаар байгаад

	Эрвээхийд би хууртлаа.

	Эрвээхий эрвээхий

	Эрээнд чинь дахиж хууртахгүй ээ.

	Эрвээхий эрвээхий

	Энийг ойлгуулсанд баярлалаа.

	 

	ҮГЛЭЭ ШААЗГАЙ

	 

	Яльгүй жаахан

	Баярлуулчихвал

	Шаазгай чи

	Ялааг

	Бүргэд гэж магтдаг уу?

	Бурууг чинь хэрвээ

	Хэлчихвэл нь

	Шаазгай чи

	Буурыг

	Тэмээлзгэнэ гэж муулдаг уу?

	 

	ТЭМЭЭНИЙ МАГТААЛ 

	 

	Ачаа даадгийг чинь магтахгүй ээ

	Аав ээж хоёр мэднэ.

	Алхаа тэшээг чинь магтахгүй ээ

	Алтай Хангайн даваа мэднэ.

	Аварга бөхий чинь магтахгүй ээ

	Авдар шүүгээ хүртэл мэднэ.

	Араа шүдийг чинь магтахгүй ээ.

	Алтаргана бударгана ургамал мэднэ.

	Ирвэс дайрамгүй сүртэй чиг

	Ишиг сочоомгүй номхны чинь магтъя.

	Барс довтломгүй хүчтэй чиг

	Бялзуухай үргээмгүй тайвны чинь магтъя.

	 

	ХЭРЭМТЭЙ МОД

	 

	Ээ

	Энэ

	Модны

	Эгц оройд

	Сагсгар сүүлт хэрэм

	Самар цөмөөд сууж байсан юм

	Тохойн чинээ биеэ нуусан мөртөө

	Тор тор хийлгэн самар цөмөх нь дуулдаад байна.

	Хүрэн баавгай шиг энэ том модны мөчир дамжаад

	Хүүхдийн бойтог шиг тэр хэрэм доошоо буусан юм

	Яг энэ өтгөн мөчрүүд дунд орж ирээд тэр хэрэм

	Ямар ч чимээгүй гэв гэнэтхэн алга болсон юм.

	Сагсгар хэрэм чи битгий надаас айгаач

	Самрыг чинь би заяа нь булаахгүй

	Ой дунд хөөрхөн хэрэм харснаа

	Очоод найздаа ярих гэсэн юм.

	Холтостойхон

	Ховилтойхон

	Иш голд нь

	Эсвэл орчхоод

	Сагсгархан хэрэм

	Самраа цөмнө үү?

	Үгүй бол бүүр харин

	Үндсэндээ хэрмийг нуугаад

	Дахтай хүн шиг энэ том шилмүүст мод

	Дажгүй тэгээд хүглийж сууж ч болох юм шүү.

	 

	МИНИЙ ЦАГААН ИШИГХЭН

	 

	Эрвэгэр бутуулыг

	Ээжээ гэж андуураад

	Тосоод майлдаг

	Томоогүй цагаан ишигхэн.

	Намхан харганыг

	Намайг гэж эндүүрээд

	Дэгдээд хүрдэг

	Дэлдэн цагаан ишигхэн.

	Үзэгдсэн бүгд

	Ээж чинь биш шүү

	Үүнийг мартуузай

	Томоогүй цагаан минь.

	Эрвэгэрхэн бүгд

	Эзэн чинь биш шүү

	Түүнийг бодоорой

	Дэлдэн цагаан минь.

	Чоно үнэг гэж

	Амьтан байдаггүй бол

	Цохолж чамд

	Энэ үгийг хэлэмгүй ээ.

	 

	БААТАР БАНХАР ХОЁР

	 

	Баатар гэдэг нь

	Манай нохой

	Банхар гэдэг нь

	Хүний нохой.

	Сүүлчийн айл

	Өрхөө тэгшлэхэд

	Сүүлээ хавчаад

	Банхар цариглана.

	Сүүлчийн айл

	Өрхөө тэгшлэхэд

	Сүүлээ өргөөд

	Баатар босно.

	Аргамжаатай морьдыг

	Баатар тойрно

	Адууны бэлчээрийг

	Баатар эргэнэ.

	Үхэр мал руу

	Араатан дайрвал

	Үхэхээс айхгүй

	Баатар тэмцэнэ.

	Банхар тэгэхэд

	Гэрийн ойр

	Барааны ёроолд

	Зүүдлэн унтана.

	«Баацганасан жаалын

	Барьсан тагшинд

	Бавгар хоншоороо

	Дүрж зүүдэлнэ.

	Өглөө сэрэхэд нь

	Зүүн хамарт

	Өөхтэй мах

	Гарч гэж зүүдэлнэ.

	Баатарын унтаагаар

	Идүүрийг нь суллахдаа

	Бантанд хахаад

	Сандарч зүүдэлнэ»

	Хамгийн анхны

	Уурын чимээгээр

	Ханатлаа унтсан

	Банхар босно.

	Түрүүчийн айл

	Өрхөө татахад

	Түр амрахаар

	Баатар унтана.

	Баатар тэгэхдээ

	Гэрээс хол

	Баруун хамарт

	Зүүдлэнхэн унтана.

	«Сүүмгэр унага руу

	Чоно дайрахад

	Сүүлэнд ч хүргэлгүй

	Аварч зүүдэлнэ.

	Хорхойтсон баавгайд

	Унатлаа алгадуулавч

	Хотондоо оруулалгүй

	Тэрийлгэж зүүдэлнэ

	Хар цоохор

	Шар цоохор

	Эр охин барстай

	Эр үзэж зүүдэлнэ»

	Баатарыг ийнхүү

	Унтаж байхад

	Банхар харин

	«Ажилдаа» орно.

	Амьгүй хамхуул руу

	Архирч дайрна

	Гэмгүй тагтаа руу

	Гэтэж довтолно.

	Хоточ нохойны

	Өглөөний хишгийг

	Хомхой Банхар

	Сэмхээн хүртэнэ.

	Амгалан хонуулсан

	Алдар хүндийг

	Аймхай Банхар

	Аятайхан хүлээнэ.

	Эздийнхээ сэрүүнд

	Хотчийн шинжийг

	Эвтэйхэн харуулдгаараа

	Банхар зоогтой.

	Айлын авгай

	Тогоо хусахыг

	Андахгүй мэддэгээрээ

	Банхар зоотой.

	Эздээ унтахаар

	Мал сүргээ 

	Ээлжгүй манадгаараа

	Баатар хайрлалтай

	Адгийн Банхарт

	Хоолоо алдсанаа ч

	Анхаарч мэддэггүйгээрээ

	Баатар өрөвдөлтэй.

	Хотоо манаад

	Шөнө нойргүй Баатар

	Хоолоо сахиад

	Өдөр завгүй Банхар.


ДОЛООН НАСТАЙ ДОНДОГ АДУУ МАЛАА ХАРИУЛЖ, ААВ ЭЭЖДЭЭ ТУСАЛСАН НЬ

	 

	АРГАМЖ ЭЛДЭХЭД ДУУЛДАГ ДУУ

	 

	Амандаа дуу гүнгэнэнхэн

	Аав сур нухаж байна. 

	Элдсэн сур нь дороо л

	Эгшиг дуу шиг нь зөөлөрч байна.

	Ганзаганы жаахан сурыг

	Гараа холготол нухлаа

	Нухсан сур минь харин

	Нугарч ердөө зөөлөрдөггүй.

	Аргамж сур уяруулдаг

	Ая дуу гэж байна аа даа

	Энэ дууг нь сурахгүйгээр ч

	Элдээд элдээд нэмэргүй нь ээ

	 

	БАЯН ХАНГАЙН ДАВАА

	 

	Алсын уулын сүүдэр

	Өвөлжөөний баруун захад хүрлээ

	Ах хонио туусаар 

	Өвөлжөөний зүүн захад ирлээ.

	Талын хоолойн жавар

	Сүүдэртэй хамт ойртсоноо

	Тарган хоньдын амьсгаанаар

	Бүлээцэж уяраад явчихлаа.

	Баян хангайн даваагаар

	Бараа туруу харагддаггүй 

	Ээж аав минь төвөөс

	Энэ даваагаар ирдэг юм.

	«Ээж аавыг ирнэ» гээд

	Эмээ гэртээ завгүй байна

	Гал дээр цайгаа тавьчхаад

	Гарч ороод суухгүй байна.

	Баруун суурийнханд очих

	Айлчин байхдаа ч хамаагүй

	Баян хангайн Даваагаар

	Бараан морьтой улс харагдаасай.

	Ээж аавыгаа ирлээ гэж

	Эндүүгүй би үнэмшээд

	Шээзгий дүүрэн хүйдсээ

	Сэвхийтэл үүрээд асгачихна даа.

	Ачмаг богц чихэртэй

	Аавыг хааяа холоос ирэхэд

	Нүсэр барааг нь өндөр өргөж

	Нүдэнд ойртдог дасалхан даваа минь!

	Аймгийн төвд суудаг

	Ахыг заримдаа наашаа зориход

	Хөнгөн тэрэгний шилийг гялалзуулж

	Хөгжөөн баярлуулдаг нартайхан даваа минь!

	Сурагч эгчийг сайн өдөр

	Сургуулийн хүүхдүүдтэй давхилдан гарахад

	Аргалын утаа шиг тоос босгож

	Айлуудыг баярлуулдаг найртайхан даваа минь!

	Харанхуй шөнө болохоос өмнө

	Хайрт аав ээжийн минь барааг харуулж

	Баярлуулдаг болов уу, намайг өнөөдөр

	Баян хангайн өндөрхөн даваа минь!

	 

	(1975 Өвөрбулаг)

	 

	ӨРӨМ

	 

	Өглөө хөөрүүлсэн сүүний

	Өрөм сайхан байжээ

	Даагатайгаа дээгүүр нь хурдалсан ч

	Даахаар зузаан болжээ.

	 

	МАНАЙ НАР

	 

	Малтай хүнтэй нь

	Манайхныг гийгүүлээд

	Нар дандаа

	Наашаа харж байна.

	Ээжийн тавьсан

	Ааруулыг хатаах гээд

	Ээлтэй нар

	Элчээ нэмж байна.

	Гэр бүрийн

	Тооноор харах гээд

	Гэрэлт нар

	Дээшээ хөөрч байна.

	Айлуудын жаргалыг

	Ажиглан баярлаад

	Алтан нар

	Мэлтэлзэн инээж байна.

	Шинэхэн номыг минь

	Зургийг үзэх гээд

	Шижир нар

	Ойртон жаргаж байна.

	 

	ДОНДОГ НҮҮЖ ЯВАХДАА ДУУЛСАН НЬ

	 

	Өндөр уулнаасаа

	Манайх нүүж явна

	Өргөн тал руугаа

	Малаа тууж явна

	Хөж хөөг

	Хөж хөөг

	Аавын татсан

	Татлага сулрахгүй.

	Ачаатай шарнууд

	Түүшин сунгахгүй

	Хөж хөөг

	Хөж хөөг! 

	 

	ХӨХҮҮРТЭЙ НАМАР

	 

	Захгүй нуурууд

	Хөлгүй цээлүүд

	Голгүй хадаалчхаад байхад

	Галгүй байшинд айраг хөлдсөнгүй.

	Манайхыг ноднин гүүгээ тавьсны

	Маргааш нь намар болчихсон юм

	Аав намрыг цасан шуурганд алдалгүй

	Айрагтай хөхүүртээ хураачихсан юм болов уу.

	 

	ДОНДОГ АДУУГАА ЭРСЭН НЬ

	 

	Уул бүгдийн ар өврөөр

	Ус бүрдийн эрэг хөвөөгөөр

	Өргөн ногоон тал хөндийгөөр

	Өдий төдий адуу мал...

	Адуугаа хураахаар өглөө мордохдоо

	Авахаа мартчихаж дурангаа би

	Ямрыг нь чухам өөрийнхийгөө гэж

	Ялгаж зүсэлж очно вэ?

	Өлийн өврөөр бөөн мал

	Өгсөж дэлхэн бэлчиж байна

	Алсаас давхиад очсон чинь

	Алаг олонтой үхэр байна.

	Сүүдэр царамд баахан адуу

	Сүүлээ шарван хошуураад байна

	Бүгээн цагааны нь тоолсон чинь

	Бүгд л манайх яг мөөн.

	Ар цармыг хөндлөн туулаад

	Агьтын шилийг хэцлэн даваад

	Морины хурдаар хүрсэн чинь

	Могодын нэгдлийн адуу байна.

	Нуурын зэгсэнд хэдэн адууны

	Нуруу цухалзаж үзэгдэв

	Хөвөөн дээр нь очоод ажвал

	Хөлдөө чөдөртэй тавхан морь.

	Цэнхэрийн шилд зөндөө адуу

	Цэцэг навч шиг алаглаж байна.

	Нар халан ялаа бужигнав

	Нарсан ой руу адуу шургалав.

	Номхон загал мориныхоо чадлаар

	Ноёлог уулын оройд гарав.

	Хашхирч гууглав, дөрөө дуугаргав

	Хад янгинав, уул жингэнэв.

	Нарсан ойгоос адуу давхилдав

	Навчин тоос тэнгэрт эргэлдэв

	Манай адуу хөвчөөс гарсангүй.

	Миний эрэл энд дууссангүй.

	Тогтонын ард олон адуу

	Тогтосхийгээд ялаархан байна

	Ялаархаж бөөгнөсөн адууны зүс

	Ялгагдаж өгөхгүй бараагнаад байна.

	Хүйтэн хоолойгоор дүүрэн адуу

	«Хүдэр дунгуйг» тоосруулан цувна

	Очъё гэхээр, биш бол яах вэ

	Орхиё гэхлээр мөн бол яах вэ?

	Аавынхаа дурантай гарсан бол

	Андуурч ингэж давхихгүй дээ би

	Өндөрхөн хамарт буугаад дурандахад

	Өргөн дэлхий нүүрэн дээр ирдэг юм.

	Уулын тэртээх адууны тамга

	Унасан мориных шиг дурайж харагддаг юм

	Унаганы ногтны суран сэнж

	Урдханд байх шиг гогцоорч үзэгддэг юм.

	Адуугаа өнөө олохгүй бол

	Айрагийн машинууд дундуурхан буцна

	Айрагийн машинууд дундуурхан буцвал

	Аймгийн наадам тааруухан болно.

	Унагатай адуугаа олохоос горьгүй

	Унасан морь минь л эцэж болохгүй

	Дэлхийгээр нэг адуу харагдсан ч

	Дэргэд нь очиж бүгдийг үзье.

	Харанхуй шугуйд шурган орсон ч

	Модыг нь найгатал исгэрэн гаргая

	Хангайн оргилд салхидан мацсан ч

	Хадыг нь дайвтал хашхиран буулгая

	 

	
ДОЛООН НАСТАЙ ДОНДОГИЙН ТӨРСӨН НУТАГ, ХАЙРЛАЖ ХҮНДЭЛДЭГ ХҮН, САНАЖ БОДДОГ ЗҮЙЛҮҮД

	 

	МАНАЙ СҮХБААТАР ГУАЙ

	 

	Өвгөн аавын дарга

	Сүхбаатар гуайн зураг

	Дандаа л намайг

	Дагаж хараад байдаг юм.

	Ээжийг гаруут нуугаад

	Эрээн чихэр өвөртөлтөл

	Чимээгүйхэн уруулаа хөдөлгөж

	«Чи яаж байна?» гэсэн юм.

	Эрээн чихрээ тэгэхээр нь

	Эргүүлээд авдартаа хийтэл

	Зөөлхөн дотно инээмсэглэж

	«Зөв хөө» гэж хэлсэн юм.

	Эрхэлж байсан хүүхдийг маань

	Эрхинд өргөс орчхоод

	Авах гээд чаддаггүй

	Аргаа бараад уйлсан юм.

	Тэгэхэд Сүхбаатар гуай

	Тэнүүн сайхан мишээж

	«Найздаа хайртай хүү» гэж

	Намайг бас заасан юм.

	Сүүндээ цадаагүй хургыг

	Шөнөөр босож хөхүүлэхэд минь

	Сүхбаатар гуай баярлаж

	«Сүрхий малчин» гэж шивгэнэсэн юм.

	Өвгөн аавын дарга

	Сүхбаатар гуайн зураг

	Дандаа л намайг

	Дагуулж хараад байдаг юм.

	Болохгүй юм хийчхээд

	Болгоомжтой сэмхэн ажихад

	«Уухай тэгээд...?» гэсэн асуулт

	Уруул дээрээс нь сонсогддог юм.

	Ээж аавдаа тусалчхаад

	Эгц урдаас нь харахад

	«Сайн хүү байна!» гэж

	Сайхан царайгаараа хэлдэг юм.

	Хаа ч явсан Сүхбаатар гуай

	Хараад байгаа намайг

	Айлын жаалууд ч бодоорой, 

	Ажаад байгаа чамайг!

	 

	ДААГАНЫ БУЛГИА

	 

	Даага чавхдав. 

	Дааганы чавхдаанд

	Уул тал

	Ухасхийн эргэлдэв.

	Айл мал

	Адилхан эргэлдэв.

	Даага бултав.

	Дааганы бултаанд

	Уул тал, над шиг

	Урагшаа өндөс.

	Айл мал, над шиг

	Арагшаа дэндэс.

	Дөрөөгөө алдалгүй

	Дөмөгхөн жийв.

	Дэндэсхийсэн уулс

	Дэнхэлзэн тогтов.

	Далбасхийсэн тал

	Давланхан тогтов.

	Жолоогоо тавилгүй

	Золбоотойнхон атгав.

	Айлууд тонгосхийснээ

	Амжинхан тогтов.

	Найгасхийснээ мал

	Налайнхан тогтов.

	Уул талынхаа төлөө

	Айл малынхаа төлөө

	Эр хүн хэзээ ч

	Эмээлдээ бат суудгийг

	Дааганы булгианы

	Дараагаар ойлгов.

	 

	ДОНДОГ МОРИО ХАЙРЛАДАГГҮЙ ЖААЛЫГ ШООЛСОН НЬ

	 

	Хазаартай морио

	Хайрлаач ээ

	Хамаагүй давхихаа

	Болиоч ээ!

	Нүд хоёр

	Нүх олон

	Газар хатуу

	Хамар зөөлөн! 

	Эмээлтэй морио

	Гамнаач ээ

	Эрчээрээ чавхдахаа

	Татаач ээ! 

	Нүд хоёр

	Нүх олон 

	Газар хатуу

	Хамар зөөлөн.

	 

	МАНАЙ ГОЛ МАХИРЛАЖ УРСДАГИЙН УЧИР

	 

	Хөвч уулын дээрээс

	Хөшөөтийнхөө голыг харахад

	Уудам талын дундуур

	Угалз хээ шиг махирлажээ.

	Манай хаваржааны

	Үүдээр ороод

	Манал гуайн хаваржааны

	Хойгуур гараад

	Дандар гуайн хаваржааны

	Баруугаар ороогоод

	Даваа гуайн хаваржааны

	Зүүгээр тойрчээ.

	Хээлтэй мал

	Холоос услахад

	Хэцүү гэдгийг 

	Манай гол мэдээд

	Эгчийн хатгасан

	Оймсны хараа шиг

	Ээжийн мэтгэсэн

	Хөшигний хүрээ шиг

	Хонь төллөдөг

	Сууриудын хаваржаа руу

	Холоос ингэж

	Угалзлал урсжээ.

	Ингээд цаашаа

	Эгцхэн урсаж байснаа

	Дуулгаваргүй хүүхэдтэй

	Дулам гуайнх руу

	Бугуйл шиг

	Буцаад бас тохойрчээ.

	Усанд явсан хүүхдүүдээ

	Удаад ирэхгүй болохоор

	«Нохой хахлаа» гэж

	Норжин эгчийн дуудахыг сонсоод

	Замын хагасаас

	Залхуугүй бас

	Эргээ юм болов уу?

	Айраг уудаг 

	Иш гуай шиг

	Гүүтэйг нь шилэлгүй, 

	Айлаар буудаг

	Ням гуай шиг

	Цайтайг нь сонголгүй, 

	Бригадын шууданч

	Хэвлэл тарааж яваа юм шиг

	Бараг л айл бүрийн

	Хаяагаар гарчээ.

	Тэгээд

	«Тэмээний» араар

	Тээгийн өврөөр 

	Цэлэлзэж байгаа далай руу

	Цэнхэртэж байгаа давалгаа руу

	Адуундаа гүйсэн морь шиг

	Алс холоос зорьжээ.

	Хүрээд очтол өнөөх нь

	Хүйтэн цэнхэр далай биш

	Шаргал түрүүтэй тариа

	Салхинд найгаж байж дээ.

	«Зам» нэгдлийн тариаланг

	Захаас захыг нь хүртэл

	Шаагих түргэн урсгалаараа

	Шан шангаар нь услаад

	Эгчийн хатгасан

	Хөшигний хүрээ шиг

	Ээжийн мэтгэсэн

	Оймсны хараа шиг

	Уудам талын дундуур

	Уран хээ шиг дугуйраад

	Олон уулсын тэртээх

	Орхон мөрнөө зорьжээ.

	Урт сайхан голынхоо

	Угалз шиг махирладгийн

	Учрыг ингэж олоод

	Уулын дээрээс буув аа би.

	 

	НЭГ, ХОЁР, ГУРАВ АА!

	 

	Аав ах хоёр

	Айлын аавуудтай хамт

	Бүтэн машин өвсийг

	Бүгдийг нь сэрээдэж байгаад

	«Нэг» гэлээ

	Өндөр уул шиг өвс

	Өндөс хийлээ.

	«Хоёр» гэлээ

	Өндөр уул шиг өвс

	Өөдөө нислээ.

	«Гурав» гэлээ

	Тэр их өвс

	Тэнгэрт гарчихлаа.

	Нэг хоёр гурав

	Нээрэн хүчтэй юмаа.

	Аавын аав залуудаа

	Ардын партизан болж

	Эрэлхэг жанжны талд

	Ирт сэлэм эргүүлж явжээ.

	Сүхбаатар гуай үүрээр босоод

	Сүртэй дуугаар «нэг» гэжээ.

	Ардын партизанууд

	Аргамаг хөлөгтөө мордож гэнэ.

	Сүхбаатар гуай мориндоо мордоод

	«Хоёр» гэжээ.

	Ардын партизанууд

	Атаатан руу дайрч гэнэ.

	Сүхбаатар гуай сэлмээ далайгаад

	«Гурав аа!» гэжээ

	Ардын партизанууд

	Аюултай дайсныг дарж гэнэ.

	Нэг хоёр гурваад!

	Нээрэн сүртэй юмаа!

	Айлын жаалууд биднүүдийг

	Аав ах шигээ болоход

	Учиртай түүхтэй гурав маань

	Улам ч хүчтэй болох гэнэ

	«Нэг» гэхэд биднүүд

	Москва орчих гэнэ

	«Хоёр» гэхэд биднүүд

	Дэлхийг тойрчих гэнэ.

	«Гурав аа!» гэхэд биднүүд

	Одонд хүрчих гэнэ.

	Манай өвөө худлаа хэлэхгүй

	Магад энэ үнэн байж таарна.

	 

	
ДОЛООН НАСТАЙ ДОНДОГИЙН ТОГЛООМ НААДМААС СЭДЭВЛЭСЭН ГУРВАН НАЙРАГЛАЛ

	 

	ТОМЧУУЛЫН ЭЗГҮЙ ШӨНӨ

	 

	Нэгдлийн хурал болоод

	Нэг ч том хүн үлдсэнгүй

	Ананд, Дондог, Цэнгэнжав гурав

	Аргагүй «тунаж» хоцорчээ.

	Ямаа хонио хотлуулж

	Янгинатал үүдийг нь боов

	Тугал бяруугаа уяж

	Тун сайн бөхлөв

	Гадуур дотуурх юмаа

	Гайгүй сайн янзлав.

	Ингээд манай гурав

	Эзгүй гэрүүдийг цоожлоод

	Дондогийн гэрт ороод

	Дотроос нь түгжээд авав.

	Ананд хүү тэгтэл

	Атгаалжин мангасын тухай

	Аймаар үлгэр эхлэв.

	«Энэ ч уулын оройд

	Мангасын толгой

	Тэр ч уулын оройд

	Мангасын толгой»

	Яг ийм хэсгийг

	Ярьж эхэлж байтал

	Ямаа тургих сонстов.

	Янз нь нэг л биш ээ!!

	Саяын үлгэрт гарсан шиг

	Салхи дээврийг хөдөлгөхөд

	«Шилэндээ шилтэй

	Шилбэндээ чөмөгтэй

	Нүүрэндээ цогтой

	Нүдэндээ галтай

	Долоон настай

	Дондог хүү байна уу?» гэж

	Үлгэрт гарсан махчин

	Үглэж асуух шиг болов.

	Хонь тэгтэл үргэв

	Хот хашаа шажигнав

	Үхэр бас мөөрөв

	Үймээн шуугиан дэгдэв.

	Анандын ярьсан үлгэрийн

	Атгаалжин хар мангас

	Манай хот руу довтлов уу? гэж

	Мань гурав бодоод

	Бие биеэ сорих шиг 

	Битүүхэн харцаар ажиглав.

	Дондог хүү тэгтэл

	Хүрз шүүрээд авав

	Ананд бас дараа нь

	Алх олоод далайв.

	Бяцхан Цэнгэнжав сүүлд нь

	Балт сүх шүүрэв.

	Ээ тэгтэл дайсан

	«Энд хүн байна гэж

	Эрх биш мэдсэн бололтой»

	Эдний байгаа гэрийг

	Эргэж нэг шиншлээд

	Гэрийг нь өргөх гэж

	Хаяаг нь сөхөж үзсэнээ

	Гэдэс нь өлссөн янзтай

	Хонины хашаа руу явав.

	Ямар дайсантай тулалдахаа

	Ялгаж танихгүй байгаа нь

	Манай гурван баатарт

	Маш хэцүү байв.

	Хаздаг дайсан уу

	Харвадаг дайсан уу

	Хамж үмхдэг дайсан уу

	Хад уулыг өргөдөг дайсан уу?

	Аль нь ч байлаа гэсэн

	Аав ээжийнхээ эзгүйд

	Нэгдлийнхээ олон хониноос

	Нэгийг ч өгч болохгүй.

	Тэгэхээр одоо эд

	Тэмцэх хэрэгтэй боллоо.

	Өөрөөсөө том сүхээ

	Өөдсөн Цэнгэнжав өргөөд

	«Ирт сүхээрээ би

	Идэмхий мангасыг цавчиж

	Халзан хоньдоо хамгаална» гэж

	Хамгийн түрүүнд хэлэв.

	Ананд хүү бас

	Алхаа далайн байж

	«Үст хар мангасыг

	Үсрээд ирэхлээр нь

	Араа шүдийг нь

	Алхаараа булгална» гэв.

	Дондог хүү тэгтэл

	Дороо номхон зогсоод:

	Махчин дайсны толгойг

	Хүрзээрээ тас дохиж

	Мал сүргээ хамгаалъя гэж

	Маш зоримог өгүүлэв.

	Хаалгаа тэгээд нээхэд

	Хянаж сэргийлж үзэхэд

	Үлгэрийн мангасын үс шиг

	Үнэгэн хар шөнө

	Үүд хатавчнаас эхлээд

	Үргэлжлэн харанхуйлж байна.

	Од саргүй шөнө

	Орчлон дэлхийг бүрхээд

	Мангасын сахалд орчихсон шиг

	Маш зэвүүн байна.

	Хоньд тэгтэл удалгүй

	Хотоо тойрон давхилдав

	Дундаасаа хага яран

	Дугуйрч үргээд майлалдав.

	Эзэн хүнээс тусламж

	Эрж байгааг мэдээд

	Хүрз, балт, алхтай

	«Хүчирхэг» гурван баатар

	Халзан хоньдоо хамгаалахаар

	Хар хурдаараа «довтлов».

	Уриа хашхираад «дайрахад»

	Уухай хийгээд «ороход»

	Эрэлхэг гурван хүүгийн

	Эр зориг нь хөдөлж

	Салхи чихэнд нь шуугив

	Сар нүдэнд нь туяарав.

	Од мичид хүртэл

	Ойр болсон санагдав.

	Мангасын сахал шиг харанхуй

	Мань гурваас айхдаа

	Хангайн цаад руу ороход

	Хамаг юм ил болов.

	Гэр хашаанаас хүртэл

	Гэрэл тусаад ирэхлээр

	Хаанаас ямар дайсан

	Халдан довтлохыг болгоотол:

	«Хар мангас урдаас нь

	Хамж үмхэх гэж дайрсангүй

	Азарган чоно өмнөөс нь

	Арзайж ярзайж довтолсонгүй.

	Тэнүүлч хар гөлөг

	Тэдний чимээнээс сүрдэж

	Сүргийн дундаас гараад

	Сүүлээ байдгаараа хавчаад

	Сүйд майд гаслаад

	Сүүмэлзэн зугтаж арилав.

	Арчгүй ийм амьтныг

	Атгаалжин мангас, чоно гэж

	Андуурч хөглөсөндөө

	Анд гурав ичив.

	Ухаантай сэргэлэн жаалууд минь

	Улайж ичих хэрэггүй

	Мал сүрэгтээ хайртайг чинь

	Магад бид мэдлээ.

	Хазгар гөлөгний оронд

	Хар мангас байсан ч

	Хашаатай хонио хамгаалж

	Халз дайрах л байж та нар.

	Өлөн гөлөгний оронд

	Өлөгчин байсан ч

	Үхэр малаа хамгаалж

	Үзэлцэх л байж та нар. 

	Ямар ч дайснаас айхааргүй

	Ялгуулсан зоригийг чинь мэдсэн хойно

	Баатар гурван хүүдээ

	Баяр хүргэе нөхөд өө!

	 

	ТАРВАГАЦАХ НААДАМ 

	1. ТАРВАГАН ЧАС

	 

	Өвдөг дээр

	Өөдсөн долоовор тав.

	«Хар хонь

	Хаадай, буудай

	Ханасан чанасан.

	Час»

	Урд айлын

	Ундрам охины

	Зүү ороодог

	Зүйтэй долоовор дээр

	Тарваган час

	Таарч гарав.

	Өвдөг дээр

	Өөдсөн долоовор дөрөв

	«Хар хонь

	Хаадай буудай

	Ханасан чанасан

	Час» 

	Баруун гэрийн

	Балчир Цэнгэнжавын

	Хамраа ухдаг

	Халтар долоовор дээр

	Дараагийн час нь

	Дайрч орхив.

	Өвдөг дээр

	Өөдсөн долоовор гурав.

	«Хар хонь

	Хаадай буудай 

	Ханасан чанасан

	Час»

	Зүүн гэрийн

	Зүггүй Хандаагийн

	Мөнгөн толгойд

	Мөрөө үлдээсэн

	Хурц долоовор дээр

	Хурдан часны

	Хувь оногдов.

	Өвдөг дээр

	Өөдсөн долоовор хоёр.

	Нэг нь Сандагийнх

	Нөгөө нь Дондогийнх

	«Хар хонь

	Хаадай буудай

	Ханасан чанасан

	Час»

	Сандаг хүү

	Сайртай долоовроо

	Санд мэнд авав

	Дондог хүү 

	Дороо тэгээд

	«Чоно» болов.

	 

	2. ХАР ҮХРИЙН «ГҮЙЛТ»

	 

	«Тарваганууд» нүх рүүгээ

	Тал талаар нь гүйнэ

	Ховдог «чоно» ганцаараа

	Хоёр нүхний дунд хэвтэнэ.

	Дошин дээрээсээ тарваганууд

	Дооглож чононд хашхирах нь:

	— Чоно оо Чоно оо

	Хар үхрээ өгөөч!

	— Хар үхрээр яах нь вэ?

	— Аргал түүе

	— Аргалаар яах нь вэ?

	— Гал түлье

	— Галаар яах нь вэ?

	— Цавуу буцалгая

	— Цавуугаар яах нь вэ?

	— Нум сум наая

	— Нум сумаар яах нь вэ?

	— Чиний толгойг хага харвая!

	 

	3. ЯЛАЛТ ЯЛАГДАЛ ХОЁР

	 

	Мөндөл гүйцдэггүй

	Мөлхөө чоно хог-хог, хог-хог.

	Хотил гүйцдэггүй

	Ховдог чоно хог-хог, хог-хог.

	Бурхи гүйцдэггүй

	Болхи чоно хог-хог, хог-хог.

	Хожсон тарваганууд

	Хойно нь ч хог хог.

	Урд нь ч хог, хог.

	Хожигдсон чоно

	Хоёр нүхний хооронд

	Өв үү, ав уу!

	Адуу руу гэтье гэхлээр

	Азарга хэцүү

	Өв үү, ав уу!

	Айл руу гэтье гэхлээр

	Нохой хэцүү

	Өв үү, ав уу!

	Тарвага руу гэтье гэхлээр

	Нүх хэцүү

	Өв үү, ав уу!

	Хадны ёроолд

	Харангадаж үхлээ

	Өв үү, ав уу!

	Салхи залгиж

	Сар боллоо

	Өв уу ав уу.

	 

	4. ТОГЛООМЫГ ТАЙЛБАРЛАХ ТОМ ХҮНИЙ ҮГ

	 

	Хүүхдүүд Дондогийг

	Тарвага гүйцдэггүй гэж 

	Тал талаас дооглож байна.

	Дооглоод яах вэ жаалуудаа

	Дондогийн муугийнх ерөөсөө биш ээ.

	Дайсан чоно хоёр

	Дандаа ялагдах тавилантайгаас

	Та нарын хэн чинь ч

	Тарвагацахад чоно боллоо гэсэн

	Яг л адилхан Дондог шиг

	Ялагдах л болно үзээрэй.

	 

	ДОНДОГ «ЦЭРЭГТ» МОРДСОН НЬ

	 

	«Ардын цэрэгт»

	Дондог тэнцэв

	Айл хунараар

	Бууж мордов.

	Айраг таргаар

	Дайлуулж наргив 

	«Арилжаа морьтой»

	Дуулж наадав. 

	Тэгээд Дондог

	«Хязгаарт» очив. 

	Тэнүүн орныхоо 

	Хилийг хамгаалав.

	«Харийн газрын

	Шувууны сүүдрийг ч

	Хайртай нутагтаа 

	Хүргэж болохгүй»

	Энэ бол

	Даргын тушаал.

	Эх орондоо өргөсөн

	Цэргийн тангараг.

	«Хүний нутгийн 

	Хамхуул өвсийг ч

	Хүсэлтэй орондоо

	Оруулж болохгүй»

	Энэ бол

	Даргын тушаал

	Эх орондоо өргөсөн

	Цэргийн тангараг

	Дөнгөж сая

	Цэргээс ирсэн 

	Дөлгөөн зантай

	Ахынхаа ярьснаар

	«Торгон хилээ

	Дондог хүү

	Торомгор нүдээ

	Цавчилгүй манав.

	Ээж нь тэгтэл

	«Ус барь!» гэв

	Эрхлэхээ боль

	«Түргэл!» гэв.

	Улсаа хамгаалагч

	Цэрэг эрийг

	«Ус барь» гэж

	Юу гэсэн үг вэ?

	Балмад дайсан

	Орж ирвэл

	Барих ус ч үгүй

	Болгоно шүү дээ.

	Амар мэнд

	«Цэргээс» халагдаад

	Ар гэртээ

	Хүрч очвол

	Ээж таныгаа

	Зөндөө баярлуулж

	Эцэхийг мэдэхгүй

	Ус барьж өгнөө.

	Хэлээгүй юү, 

	Тэгтэл «дайсан»

	Хэсэг бутуулын

	Цаанаас өндийв.

	Угсраатай тэрэгний

	Арал дороос

	«Урт буунууд»

	Гозолзуулан «галлав»

	Дондог хүү

	Дор нь хориглож

	Ойртоод ирсний нь

	Ойтол «буудав».

	Хөнгөн пулемётыг

	Тажигнуулан «галлав».

	Хөндий талыг

	Хүжигнүүлэн «галлав».

	Бүүр тэгтэл

	«Бүслээд» авлаа

	Бүчээд ирлээ

	Бүлэглээд тойрлоо.

	«Буу саадагтай» нь

	Шүүрэн аваад

	Бул чулууг

	Хэмх савлаа.

	Баруун зүүнгүй

	Барилан аваад

	Бараатай уулыг

	Давуулан хаялаа.

	Баруун гар нь

	Тэгтэл шархтав.

	Буугаа Дондог

	Зүүн гартаа барилаа.

	Зүүн гар нь

	Бас шархтав.

	Буугаа Дондог

	Амаараа сумлалаа.

	Хөнгөн пулемёт

	Тажигнасаар байв.

	Хөндий тал

	Хүжигнэсээр байв.

	«Дайснууд» Дондогийг

	«Үхээч ээ үхээч!» гэж

	Давшингаа, довтлонгоо

	Хашхирч байв.

	Эх орноо

	Хамгаалж байгаа

	Эрэлхэг баатар

	Цэргийн хүн

	Өстөн дайснаа

	Буугаагүй байхад

	Өвдөг сөгдөнө гэж

	Ярьдаггүй хэрэг.

	Дайсан удалгүй

	Бууж өгөв.

	Дархан хил

	Амгалан болов.

	Тархи, зүрх

	Гар, хөл нь

	«Тамтаггүй шархтсан»

	Дондог өнхрөв.

	Манайхан ч очив

	Маш их харуусав

	Ханцуйгаараа нулимсаа

	Арчин арчин харуусав

	Хад шиг баатраа

	Дурсан дурсан харуусав

	Урд айлын

	Ундрам охин

	Дондогийн бодсон шиг

	Доошоо харан зогсоно

	Доголон нулимс

	Нүдэнд нь гялтганана.

	Дотор нь балартан

	Царай нь барайна.

	Үүнийг л гол нь

	Үзэх гэж Дондог

	Үхлээс айлгүй

	Үзэлцэж тэмцсэн юм.

	Ээж нь тэгтэл

	«Эрхлэхээ боль!»

	«Усгүй хатлаа!» гэж

	Ууртай хашхирна.

	«Томчуул ер нь

	Хүүхдүүдийн «гавьяаг»

	Тоож хүндлэх нь

	Яадаг юм бэ?

	Улсаа хамгаалаад

	Нөгчсөн баатрыг

	«Ус барь!» гэж

	Дуудаж байдаг.

	«Үхэх» гэхэд нь

	Үхүүлэхгүй

	Үүдэндээ зогсоод

	Хашхираад байдаг»

	Ингэж бодоод

	Дондог дотроо

	Ээждээ бас

	Бяцхан гомдов.

	«Эрхлэхээ боль» гэж

	Ээж нь дуудаагүй бол

	Радиогоор ярьсан

	Арван баатар шиг

	Дондог хүү

	Дороо тэгээд

	Эх орны төлөө

	«Эцэслэх л» байлаа.

